
EES-STOFNANIR 
SAMEIGINLEGA EES-NEFNDIN 

FRAMKVÆMDARÁÐ UM SAMRÆMINGU ALMANNATRYGGINGAKERFA 

ÁKVÖRÐUN NR. E7 

frá 27. júní 2019 

varðandi hagnýtt fyrirkomulag samstarfs og upplýsingaskipta þar til rafrænni miðlun upplýsinga um 

almannatryggingar (EESSI) hefur verið komið til framkvæmda að fullu í aðildarríkjunum 

(Texti sem varðar EES og samning EB og Sviss) 

2020/C 73/04 (*) 

FRAMKVÆMDARÁÐIÐ UM SAMRÆMINGU ALMANNATRYGGINGAKERFA HEFUR, 

með hliðsjón af a-lið 72. gr. reglugerðar Evrópuþingsins og ráðsins (EB) nr. 883/2004 frá 29. apríl 2004 um samræmingu 

almannatryggingakerfa (1) en samkvæmt honum skal framkvæmdaráðið fjalla um öll álitaefni er lúta að framkvæmd eða túlkun 

ákvæða reglugerðar (EB) nr. 883/2004 og reglugerðar Evrópuþingsins og ráðsins (EB) nr. 987/2009 frá 16. september 2009 sem 

kveður á um framkvæmd reglugerðar (EB) nr. 883/2004 um samræmingu almannatryggingakerfa (2), 

með hliðsjón af d-lið 72. gr. reglugerðar (EB) nr. 833/2004 en samkvæmt honum skal framkvæmdaráðið hvetja eins og hægt er 

til notkunar nýrrar tækni, 

með hliðsjón af 3. og 4. mgr. 76. gr. reglugerðar (EB) nr. 883/2004 en samkvæmt þeim skal stofnunum vera skylt að starfa 

saman og hafa samskipti sín í milli að því er varðar reglugerðir, 

með hliðsjón af 4. gr. reglugerðar (EB) nr. 987/2009 þar sem fram kemur að sending upplýsinga milli stofnana eða 

samskiptastofnana skuli vera með rafrænum hætti og framkvæmdaráðið skuli mæla fyrir um nákvæmt fyrirkomulag vegna 

skipta á skjölum og skipulega uppsettum rafrænum skjölum, 

og að teknu tilliti til eftirfarandi: 

1) Með ákvörðun E4 frá 13. mars 2014 voru umbreytingartímabilin, sem um getur í 1. mgr. 95. gr. reglugerðar (EB)  

nr. 987/2009, til að ná fullum gagnaskiptum aðildarríkja eftir rafrænum leiðum framlengd um tvö ár frá þeim degi að 

telja að þegar þróað og prófað miðlægt kerfi fyrir rafræna miðlun upplýsinga um almannatryggingar er afhent til upp-

setningar þannig að aðildarríki geti hafið samþættingu við það. 

2) Í ákvörðun E5 frá 16. mars 2017 er mælt fyrir um hagnýtt fyrirkomulag vegna umbreytingartímabilsins er varðar 

upplýsingaskipti með rafrænum aðferðum sem um getur í 4. gr. reglugerðar (EB) nr. 987/2009. 

3) Á 351. fundi sínum 27.–28. júní 2017 samþykkti framkvæmdaráðið að miðlæga kerfið fyrir rafræna miðlun upplýsinga 

um almannatryggingar væri tilbúið til að hefja upplýsingaskipti með slíkri miðlun og að tveggja ára tímabilið sem 

tilgreint er í ákvörðun E4 hæfist 3. júlí 2017. 

4) Á 358. fundi sínum 27.–28. mars 2019 samþykkti framkvæmdaráðið að umbreytingartímabilinu vegna rafrænnar 

miðlunar upplýsinga um almannatryggingar, í samræmi við 95. gr. reglugerðar (EB) nr. 987/2009 og ákvörðun E4 frá 

13. mars 2014, ljúki 2. júlí 2019. 

5) Nauðsynlegt er að tryggja og vernda réttindi borgaranna í samræmi við reglurnar um samræmingu á sviði almanna-

trygginga. 

6) Með hliðsjón af því hversu flókið verkefnið um rafræna miðlun upplýsinga um almannatryggingar er og stöðu þess 

þegar þessi ákvörðun er samþykkt er nauðsynlegt að tryggja að uppsetning slíkrar miðlunar fari fram á skipulegan og 

skilvirkan hátt, sem og að tryggja sameiginlega skuldbindingu framkvæmdastjórnar Evrópusambandsins og 

aðildarríkjanna um að halda áfram að auka stöðugleika og öryggi verkefnisins.  

  

(*) Þessi ESB-gerð birtist í Stjtíð. ESB C 73, 6.3.2020, bls. 5. Hennar var getið í ákvörðun sameiginlegu EES-nefndarinnar nr. 43/2021 frá  

5. febrúar 2021 um breytingu á VI. viðauka (Félagslegt öryggi) við EES-samninginn (bíður birtingar). 

(1) Stjtíð. ESB L 166, 30.4.2004, bls. 1. 

(2) Stjtíð. ESB L 284, 30.10.2009, bls. 1. 

7) Í ljósi þeirrar öflugu landsbundnu starfsemi sem þörf er á í aðildarríkjunum og tafa sem orðið hafa á verkefninu um 

rafræna miðlun upplýsinga um almannatryggingar og þess að ekki verða allar stofnanir fyllilega reiðubúnar til að 

skiptast á öllum tilkynningum með slíkri miðlun 3. júlí 2019 er nauðsynlegt, á grundvelli meginreglunnar um gott 

samstarf milli stofnana, að mæla fyrir um tímabundið hagnýtt fyrirkomulag um upplýsingaskipti þar til rafrænni miðlun 

upplýsinga um almannatryggingar hefur verið komið til framkvæmda að fullu í öllum aðildarríkjum og í miðlæga 

kerfinu fyrir slíka miðlun.. 

8) Nauðsynlegt er að setja fram varalausn ef miðlæga kerfið fyrir rafræna miðlun upplýsinga um almannatryggingar bilar. 

9) Nauðsynlegt er að þessari ákvörðun sé beitt frá og með 3. júlí 2019 til að ná fram þeim tilgangi hennar að tryggja 

réttarvissu fyrir stofnanir og vernda réttindi þeirra einstaklinga sem reglugerðirnar ná til. 

ÁKVEÐIÐ EFTIRFARANDI: 

1. Frá og með 3. júlí 2019 skal sending upplýsinga milli stofnana vera með rafrænum hætti í gegnum kerfið fyrir rafræna 

miðlun upplýsinga um almannatryggingar og byggjast á skiptum á skipulega uppsettum rafrænum skjölum (SED) í völdum 

málatilvikum (BUC). Þetta er með fyrirvara um skipti sem gætu þurft að eiga sér stað á pappír eins og kveðið er á um  

í reglugerðunum um samræmingu almannatrygginga, s.s. fylgigögn. 

2. Þrátt fyrir 1. mgr. geta aðildarríki sem eru ekki tilbúin fyrir rafræn skipti vegna málatilviks, í þágu rekstrarsamfellu og til 

að vernda réttindi þeirra einstaklinga sem reglugerðirnar ná til, haldið áfram að skiptast á gögnum varðandi viðkomandi 

málatilvik með hvaða skjali sem er, jafnvel þó að form þess, innihald eða efnisskipan sé úrelt, ef nauðsyn krefur, þar til fjöldi 

aðildarríkja sem eru reiðubúin til að nota rafræna miðlun upplýsinga um almannatryggingar í þessu tiltekna málatilviki nær 

80% viðmiðunarmörkum. 

3. Ef notað er annað form en skipulega uppsett rafrænt skjal og það inniheldur ekki allar skyldubundnar upplýsingar sem eru 

í slíkum rafrænum skjölum skal það aðildarríki sem þarfnast þessara upplýsinga óska eftir þeim frá aðildarríkinu sem gaf út 

skjalið á úrelta forminu. Komi upp vafi um réttindi hlutaðeigandi borgara skal viðtökustofnunin hafa samband við 

útgáfustofnunina í anda góðrar samvinnu. 

4. Eigi síðar en sex mánuðum eftir að viðmiðunarmörkunum sem gert er ráð fyrir í 2. mgr. hefur verið náð skulu aðildarríkin 

einungis nota rafræna miðlun upplýsinga um almannatryggingar í skiptum sínum við önnur aðildarríki og verður ekki lengur 

frjálst að framkvæma skipti utan kerfisins fyrir slíka miðlun. Þau aðildarríki sem ekki eru reiðubúin til að nota rafræna miðlun 

upplýsinga um almannatryggingar vegna tiltekinna málatilvika skulu gera nauðsynlegar ráðstafanir á landsvísu til að geta sent 

og tekið á móti öllum gögnum í þeim tilteknu málatilvikum til og frá öðrum aðildarríkjum í gegnum kerfið fyrir slíka miðlun. 

5. Þrátt fyrir 1. mgr. geta tvö eða fleiri aðildarríki komið sér saman um að nauðsynleg upplýsingaskipti vegna meðferðar 

mikils fjölda tilkynninga, s.s. umsókna í tengslum við endurgreiðslu vegna heilbrigðisþjónustu, vinnuslysa og atvinnusjúkdóma 

eða atvinnuleysisbóta, geti áfram verið með öðru sniði en rafrænni miðlun upplýsinga um almannatryggingar (þ.e. Build-

verkefni) þar til þau aðildarríki sem eiga hlut að tvíhliða skiptum verða reiðubúin til að nota slíka miðlun. 

6. Aðildarríki sem eru ekki tilbúin til að standa að fullu við skyldurnar í 1. mgr. skulu eigi síðar en í október 2019 leggja 

fyrir framkvæmdaráðið skuldbindingar sínar vegna landsbundinna framkvæmdaáætlana og megináfanga til að verða reiðubúin 

til að nota rafræna miðlun upplýsinga um almannatryggingar vegna allra málatilvika án frekari tafar; þau skulu síðan leggja 

fram stöðuskýrslu á ársfjórðungsgrundvelli hjá framkvæmdaráðinu þar til þau verða reiðubúin til að nota slíka miðlun vegna 

allra málatilvika. 



5.5.2022 EES-viðbætir við Stjórnartíðindi Evrópusambandsins Nr. 29/3 

 

7. Að vera reiðubúinn til að nota rafræna miðlun upplýsinga um almannatryggingar í tilteknu málatilviki merkir að 

hlutaðeigandi aðildarríki getur bæði sent og tekið á móti öllum tilkynningum í því málatilviki eða, ef við á, á undirsviði þess 

málatilviks til og frá öðrum aðildarríkjum. Ef um er að ræða málatilvik sem fellur ekki undir löggjöf aðildarríkis getur það að 

vera reiðubúið til að nota rafræna miðlun upplýsinga um almannatryggingar aðeins vísað til þess að taka á móti tilkynningum  

í því málatilviki. 

8. Jafnskjótt og tvö aðildarríki eru reiðubúin til að nota rafræna miðlun upplýsinga um almannatryggingar vegna málatilviks 

skulu upplýsingaskipti milli þeirra vera með slíkri miðlun í öllum skiptum sem falla undir það málatilvik. Þetta er með fyrirvara 

um sérstakar ástæður sem hægt er að rökstyðja með hlutlægum hætti, s.s. til að tryggja rekstrarsamfellu ef um er að ræða 

tæknilegt varakerfi vegna bilunar eða tvíhliða samkomulag sem getur t.d. varðað sameiginlegar prófanir, tilraunir, þjálfun eða 

sambærilegar ástæður. 

9. Ef um er að ræða marghliða málatilvik, þ.e. tilvik þar sem fleiri en tvö aðildarríki taka þátt í skiptunum, skulu skipti með 

rafrænni miðlun upplýsinga um almannatryggingar ekki hefjast fyrr en staðfest hefur verið að þau aðildarríki sem taka þátt  

í skiptunum hafi lýst því yfir að vera reiðubúin til að nota slíka miðlun í því tiltekna málatilviki. Þetta er með fyrirvara um þær 

skyldur aðildarríkjanna sem kveðið er á um í 4. mgr. Meginreglurnar sem tilgreindar eru í 7. mgr. skulu einnig gilda í tilvikum 

þar sem fleiri en tvö aðildarríki taka þátt í málatilviki. 

10. Aðildarríkin skulu upplýsa framkvæmdaráðið a.m.k. 30 dögum áður en þau verða reiðubúin til að nota rafræna miðlun 

upplýsinga um almannatryggingar í tilteknu málatilviki. 

11. Upplýsingar um hvaða málatilvik í hvaða aðildarríki er tilbúið fyrir rafræna miðlun upplýsinga um almannatryggingar 

skulu reglulega (a.m.k. mánaðarlega) gerðar aðgengilegar stofnunum aðildarríkjanna og skulu endurspeglast í stofnanaskrá fyrir 

rafræna miðlun upplýsinga um almannatryggingar. 

12. Framkvæmdaráðið skal á ársfjórðungslegum fundum sínum fylgjast með framvindu aðildarríkjanna þar til öll aðildarríki 

eru reiðubúin til að nota rafræna miðlun upplýsinga um almannatryggingar vegna allra málatilvika. Endurskoðun á stöðu og 

aðgerðum sem grípa á til innan þessa ramma skal fara fram a.m.k. á sex mánaða fresti og niðurstöðurnar ætti að gera opinberar. 

13. Upplýsingaskiptum sem hófust án rafrænnar miðlunar upplýsinga um almannatryggingar fyrir þá dagsetningu sem sett er 

fram í 1. mgr. eða í samræmi við 2. mgr. núverandi ákvörðunar má ljúka án slíkrar miðlunar. Gera má annars konar ráðstafanir 

tvíhliða á milli aðildarríkjanna eða með samþykki framkvæmdaráðsins ef þess er krafist. 

14. Innan sex mánaða frá birtingu skal framkvæmdaráðið leggja mat á framkvæmd þessarar ákvörðunar og meta hugsanlega 

þörf fyrir breytingar. 

15. Ákvörðun þessi skal birt í Stjórnartíðindum Evrópusambandsins. Hún kemur til framkvæmda frá og með 3. júlí 2019. 

 Formaður framkvæmdaráðsins, 

Adriana STOINEA 

 __________  


